лекторирана верзија

Европска Унија – Република Македонија


Мешовит парламентарен комитет
14-ти состанок на ЕУ-Република Македонија

7-8 февруари 2018 година

Стразбур

Препораки


Мешовитиот парламентарен комитет го одржа својот 14-ти состанок на 7-8 февруари 2018 година во Стразбур, под заедничко претседавање на г. Алојз ПЕТЕРЛЕ (ЕПП, Словенија) и г. Горан МИЛЕВСКИ (ЛДП, Република Македонија). 


На овој состанок, Комитетот размени мислења со

- г. Никола ДИМИТРОВ, министер за надворешни работи, во име на Владата на  Република Македонија; 
- г. Дејвид КАЛЕН, шеф на Одделот за Република Македонија и Косово, Директорат за проширување, во име на Европската Комисија; 

- г. Едуард АУЕР, шеф на Одделот за Западен Балкан, во име на Европската служба за надворешни работи; 

Мешовитиот парламентарен комитет размени мислења за следниве теми:

· Односите меѓу Европската Унија и Република Македонија
· Спроведувањето на „Планот 3-6-9“ и препораките од групата високи експерти за системски прашања од владеењето на правото, со акцент на:
· реформи во судството
· изборни реформи
· реформи во работата на Собранието
· реформи во медиумите
· реформи во јавната администрација
· соработка со граѓанското општество
· Меѓуетнички односи, соседство и регионална соработка
· Имплементирање на Охридскиот рамковен договор
· Новиот закон за употреба на јазиците
· Дополнителни активности по самитот во Трст
· Берлинскиот процес: 

· Посебен фокус на напорите на тимот медијатори на ЕП со долгорочна перспектива за вклучување млади парламентарци од земјите од Западен Балкан

Мешовитиот парламентарен комитет, согласно со член 3 од Деловникот, ги упатува следните препораки до институциите на Република Македонија и на Европската унија:

Имајќи ги предвид: 

А. Извештајот на Европската комисија за напредокот на Република Македонија и Стратегијата за проширување и главните предизвици од 2016 година, 
Б.  Декларацијата и препораките од 13-тиот состанок на МПК - РМ и ЕУ од 3-4 декември 2015 година во Скопје и Заедничката изјава на ко-претседавачите од 12-тиот состанок од 26-27 ноември 2014 година во Стразбур,   

В. Заклучоците на Европскиот совет за Република Македонија од 16 декември 2014 година, 21 април 2015 година и 23 јуни 2015 година, Заклучоците на Словачкото претседателството од 13 декември 2016 за проширување и процесот на стабилизација и асоцијација; Заклучоците на претседателот на Европскиот совет од 9 март 2017 година, 

Г. Резолуцијата на Европскиот парламент од 14 јуни  2017 година по Извештајот за напредокот на Република Македонија за 2016 година (2016/2310(INI)),
Д. Тринаесеттиот состанок на Советот за стабилизација и асоцијација меѓу Република Македонија и ЕУ од 18 јули 2017 година, 


1. Го нотира одржувањето на предвремените парламентарни избори одржани на 11 декември 2016 година, набљудувани од ОБСЕ ОДИХР со учество на делегација од Европскиот парламент и Парламентарното собрание на ОБСЕ, кои беа добро организирани и спроведени на транспарентен и инклузивен начин, без поголеми инциденти; напоменува дека ОБСЕ/ОДИХР ја оцени кампањата како конкурентна; ги повикува надлежните институции да ги земат во предвид препораките на ОБСЕ/ОДИХР и на Венецијанската комисија и да воспостават веродостојна евиденција за ефикасен надзор на финансирањето на политичките партии и изборните кампањи; нагласува дека преостанатите недостатоци треба да се решат на инклузивен и транспарентен начин пред следниот изборен циклус; посочува дека е потребна сеопфатна ревизија на Изборниот законик; нагласува дека релевантните министерства и Државната изборна комисија (ДИК) треба да обезбедат постојано ажурирање на избирачкиот список; ја повикува Државната изборна комисија да се придржува до законскиот предуслов во поглед на својата непристрасност и да обезбеди поголема транспарентност на својата работа,

2. Го нотира одржувањето на локалните избори, кои според наодите на ОБСЕ/ОДИХР, придонесоа кон зајакнување на довербата во демократскиот процес, се одржаа во конкурентна средина каде кандидатите генерално можеа да водат кампања без ограничувања, а темелните слободи беа генерално почитувани,

3. Ги поздравува чекорите што ги презема новата Влада, чиј стратешки приоритет е интеграцијата во европските и евроатлантските структури и посветеноста за спроведување на сите реформски чекори во приоритетните области, како и исполнување на обврските што произлегуваат од Договорот за стабилизацијата и асоцијација,
4. Ја поздравува заложбата од редовното годишно обраќање на претседателот Јункер во 2017 година за одржување на кредибилна европска перспектива на проширување за Западниот Балкан; потцртува дека 2018 година треба да биде важна година за регионот, а особено за европската перспектива на земјата; имено, со документот на Комисијата од 6 февруари, априлскиот пакет за проширување, Самитот ЕУ-ЗБ6 во мај во Софија и Самитот на берлинскиот процес во јули; го поздравува документот на Комисијата; исклучително го поздравува претседавањето со Советот на ЕУ од страна на Република Бугарија, чиј клучен приоритет е политиката на проширување која се покажа дека е најефективен инструмент за гарантирање мир, стабилност и просперитет на регионот,
5. Го поздравува Извештајот на Комисијата за земјата од 10 ноември 2016 година; забележува дека  Комисијата е подготвена да ја упати својата препорака за отворање разговори за пристапување на земјата, под услов да има напредок во спроведувањето на договорот во Пржино, значителен напредок во спроведувањето на Итните рефорсмки приоритети и одржување добрососедски односи, вклучително и договорено и взаемно прифатливо решение за прашањето на името под покровителство на ОН; ги охрабрува владата и опозицијата и да продолжат со конкретни резултати при спроведувањето на Итните реформски приоритети и да обезбедат континуирана имплементација на договорот од Пржино, со цел Комисијата да биде во позиција да ја повтори својата препорака за отпочнување на преговорите за пристапување,

6. Ги забележува и ги поддржува препораките на групата високи експерти објавени во 2017 година, како и оценката за напредокот во нивните наоди од 2015 година; бара постојана соработка меѓу политичките партии, државните институции и другите актери за спроведување на овие препораки; ја нотира заложбата на владата да ја унапреди реформската агенда за ЕУ, вклучувајќи и преку својот „План 3-6-9“ и „Планот 3-6-9 +“ , кој содржи неколку суштински елементи од Итните реформски приоритети и дел од препораките од групата високи експерти, 
7. Поздравува одредени забележителни чекори што се преземаат во областа на судството, вклучително и преку усвојување на стратегија за судска реформа и акциски план; ги повикува властите да обезбедат целосна имплементација на стратегијата и доследно да се осврнат на сите преостанати препораки од Европската комисија, Венецијанската комисија и Високата експертска група за системски прашања од владеењето на правото; нагласува дека од суштинско значење е да се овозможи судството да дејствува на професионален начин, ослободен од какво било непотребно внатрешно и надворешно влијание и да обезбеди примена на правдата на начин кој не е селективен, како и намалување на времетраењето на судските постапки; ги поздравува веќе преземените мерки иницирани за реформирање на судскиот совет и советот на обвинители и да се развијат законски измени за надминување на недостатоците во системот за назначување, унапредување, дисциплина и разрешување,
8. Го забележува напредокот постигнат при утврдување законска одговорност за следењето на комуникациите и ја нагласува потребата од наоѓање решение  за статусот на Специјалното јавно обвинителство, за да продолжи на одржлив начин со својата важна мисија; реафирмира дека треба да се даде приоритет на ефективната борба против корупцијата и потребата од кредибилна евиденција на ефективното гонење особено за случаите на високо ниво,
9. Го поздравува проактивниот став кон реформите на системот за следење на комуникациите и воведувањето безбедносни мерки за заштита на внатрешните контроли во рамки на Управата за безбедност и контраразузнавање (УБК), од каде што произлегоа незаконските прислушувања кои ја навестија политичката криза во земјата; го забележува добриот степен на соработка со Европската унија со цел развивање на пакет законски реформи што во моментов се во собраниска постапка; ја нотира одлуката за основање нова Оперативно-техничка агенција, што ќе биде единственото овластено тело за активирање на опремата за прислушување, без да има пристап со содржината на прислушуваниот материјал; ги повикува властите да осигурат дека ќе нема политичко мешање во работата на оваа агенција, дури ни во изборот на нејзиниот менаџмент; го охрабрува Собранието проактивно да ја врши својата надзорна улога во врска со следењето на комуникациите и работата на УБК и разузнавачките служби; воедно го охрабрува да работи на започнување на пошироката реформа на разузнавачките служби, вклучително и со стратешките партнери,
10. Ги поздравува преземените мерки за подобрување на целокупната транспарентност и отчетност на работата на Владата и формирањето на Совет за реформа на јавната администрација на високо ниво што ќе ги турка реформите напред; нагласува дека секое ново назначување или разрешување треба да биде транспарентно, засновано на заслуги и во согласност со законот; позитивно ја нотира финализацијата на новата Стратегија за реформи во јавната администрација за 2018-2022 година со соодветен акциски план; го поздравува усвојувањето на релевантна и кредибилна Програма за реформа на јавните финансии за 2018-2021 година, особено мерките за обезбедување поголема транспарентност во јавните финансии и повикува на нејзино целосно спроведување,

11. Најостро го осудува насилниот инцидент од 27 април 2017 година во Собранието;  нагласува дека одговорноста за овие акти на насилство треба да се утврди без одлагање, во согласност со законот, на транспарентен, независен и пропорционален начин, истовремено со почитување на презумпцијата на невиност; инсистира дека законските постапки не смеат да се користат за политички цели и да го попречат процесот на помирување,
12. Нагласува дека „филибастерингот” и неучеството во парламентарните активности и секој друг облик на опструирање, не придонесуваат кон правилното функционирање на Собранието и кон помирувањето; позитивно ги нотира обидите на Собранието постепено да ги врати механизмите на контрола врз извршната власт, да ги фокусира своите активности на одамна очекуваните реформи, зајакнувајќи ги притоа своите надзорни капацитети; нагласува дека треба да се продолжи со работа на етичкиот кодекс и на Деловникот на Собранието; се надева дека идниот Дијалог Жан Моне ќе придонесе за поголема атмосфера на компромис и подобро функционирање на Собранието,

13. Ја забележува промената во климата за медиумите во последниот период; позитивно ја забележува зголемената транспарентност на владата и новата мерка за да им овозможи на новинарите и граѓаните пристап до информации и документи без надомест; забележува дека процесот на подготовка на измените на Законот за аудио и аудиовизуелни медиумски услуги опфаќаат детални консултации со релевантните засегнати страни; позитивно го забележува укинувањето на владиното рекламирање, по период на мораториум; ја нагласува потребата да се продолжи со градење на амбиент за медиумска слобода,  поддршка на  пообјективно известување, подобрено професионално и етичко однесување на сите учесници во медиумите, вклучувајќи ги и онлајн медиумите и за реформа на јавниот радиодифузен сервис; нагласува дека случаите на насилство врз новинарите треба се процесуираат и сторителите да бидат изведени пред лицето на правдата,
14. Позитивно ги нотира напорите на новата Влада за консултирање на граѓанските организации (НВО) и нивно вклучување во процесот на креирање политики и во законодавниот процес; и владините и невладините актери треба да осигурат дека постојат заштитни мерки за враќање на правилните механизми за заемна контрола; 

15. Препорачува да се продолжи со спроведување на Охридскиот рамковен договор (ОРД) како и со следењето на неговото спроведување; укажува на заложбата на новата Влада да гради поголема доверба меѓу заедниците; забележува дека етничките албански партии го сметаат Законот за употреба на јазиците како значителен чекор напред кон имплементирање на ОРД; овој закон и неговата имплементација треба да бидат во согласност со европските стандарди и практики,
16. Ги поздравува неодамнешните чекори за зајакнување на билатералните односи со соседните земји во рамки на одржување на добрососедски односи; ја поздравува ратификацијата на билатералниот договор со Бугарија од двете страни и го поттикнува неговото спроведување; нагласува дека одржувањето добрососедски односи, останува од суштинско значење;  ја повторува важноста на наоѓањето договорено и заемно прифатливо решение на спорот со името помеѓу Република Македонија и Грција под покровителство на Обединетите нации; го поздравува фактот дека мерките за градење доверба меѓу Грција и Република Македонија почнаа да даваат видливи резултати; нагласува дека треба да се избегнуваат акции и изјави кои негативно влијаат врз добрососедските односи;  го повторува својот став дека спорот со името не треба да претставува пречка за започнување на пристапните преговори, иако тоа треба да се реши што е можно побргу; покрај тоа, го поздравува неодамнешниот инклузивен координативен состанок помеѓу политичките лидери за последните предлози за името и ја повикува Владата и натаму активно да ја вклучува опозицијата во процесот на градење на сеопфатен надпартиски консензус за отворените прашања,
17. Го поздравува напредокот што е постигнат во однос на Регионалната економска област, за што е договорен детален акциски план и се очекува значителен напредок во тој поглед во текот на оваа година; го поздравува напредокот на дигиталниот столб и фактот дека Скопје ќе биде домаќин на првиот министерски состанок за дигитален развој во регионот; ја нагласува потребата од засилување на напорите во спроведувањето на реформските мерки за поврзување, особено во областа на енергијата и транспортот; верува дека укинувањето на даноците за роаминг за мобилните телефони во регионот ќе има позитивно влијание на економијата, ќе го подобри помирувањето и ќе ги стимулира контактите меѓу луѓето,
18.  Ги забележува постојаните напори за управување со мешаните миграциски текови, во целосна соработка со земјите-членки на ЕУ и трети земји; го забележува позитивниот развој на настаните како резултат на преговорите за Договор за статусот со Европската агенција за гранична и крајбрежна стража; ги забележува мерките преземени за справување со потребите од заштита на мигрантите; ги повикува властите да продолжат со овие активности за да обезбедат правилна регистрација и профилирање на мигрантите / бегалците; ја нагласува потребата за зајакнување на борбата против шверцувањето  и организираниот криминал што ќе води кон видливи резултати; ги забележува добрите резултати во справувањето со злоупотребите на безвизниот режим и бара од властите понатаму непречено да ја спроведуваат политиката за безвизен режим; ја нагласува потребата властите целосно да се вклучат во активности за спречување на радикализација и во борба против тероризмот,
19. Го поздравува таканаречениот “Берлински процес” кој во изминатите 5 години се профилираше како одржлив процес од извонредно значење за земјите од регионот и потсетува дека, истиот не е замислен како алтернатива, туку како комплементарен на процесот на пристапување; забележува дека процесот придонесе за ревитализирање  на политиката на проширување и видливо ја зајакна  регионалната соработка,
20. Особено го поздравува потпишувањето на Договорот за транспортна заедница на Самитот во Трст во 2017 година, како една од најголемите придобивки на самитот и бара негово доследно спроведување, имајќи предвид дека подобрувањето на транспортната инфраструктура и регионалното поврзување се од суштинско значење за подобрување економијата и животниот стандард на граѓаните; го поздравува напредокот постигнат во модернизирање на транспортните, енергетските и телекомуникациските мрежи, а особено напорите за завршување на Коридорот 10; во поглед на важноста на железничките врски во рамките на одржливиот систем на транспорт, ја поздравува намерата на владата за надградба или реконструкција на железничките врски од Скопје до главните градови на соседните земји и бара поголем напредок, особено за завршувањето на железничките и патните конекции во рамки на Коридорот 8,

21. Го поздравува основањето на Регионалната младинска канцеларија за соработка (РИКО) со седиште во Тирана, која е сега целосно функционална и ќе помогне за враќање на довербата кај младите и унапредувањето на нивната меѓусебна соработка и ќе придонесе кон напредок на целиот регион на Западен Балкан и неговата европска интеграција,

22. Го поздравува изготвувањето на Националната програма за економски реформи, како прв ваков документ изработен согласно насоките на Европската комисија, која содржи среднорочна макроекономска и фискална рамка, секторски структурни реформи за промовирање на конкурентност и раст како предуслов за остварување на економскиот критериум за членство во ЕУ – функционална пазарна економија и способноста на компаниите за конкурентност на европските пазари,

23. Нагласува дека се потребни значителни напори на поле на животната средина, особено во делот на квалитет на воздухот; во тој контекст, изразува загриженост за континуирано високиот индекс на загадување во Скопје и неколку други градови со висока концентрација на ПМ10 честички над дозволените граници, што претставува сериозен ризик за здравјето и бара од македонските власти да преземат соодветни мерки за справување со неодложноста и со соодветните структурни проблеми;

24. Се залага, по исполнување на бараните критериуми, за позитивна препорака од Европската комисија во април 2018 година и очекува Советот на ЕУ коректно да ги земе во предвид постигнатите резултати при одлучувањето за отпочнување на преговори за членство; верува дека земјата, по цели 12 години стекнување со кандидатски статус и по високото ниво на усогласеност со правото на ЕУ, е добро подготвена за започнување на преговори и дека нивното што поскоро отворање е од заемен интерес; забележува, во овој контекст, дека поставувањето на фундаменталните поглавја 23 и 24 во фокусот на пристапниот процес ќе обезбеди поттик за вистински реформи и ќе овозможи објективно оценување на постигнувањата.

